
Dalam kesunyian sebuah ladang kelapa sawit
di Selangor, Malaysia, seorang budak lelaki
bernama Sinnappan Savriamuthu membesar di
dalam rumah yang didiami 12 orang, berkongsi
satu kediaman kecil dan sesak bersama ibu
bapa, datuk nenek, dan tujuh adik-beradiknya.
Dilahirkan pada tahun 1950 di Estet Minyak,
zaman kanak-kanaknya dibentuk oleh cabaran
fizikal menuai kelapa sawit.

Paul Sinnappan, panggilan mesra dalam kalangan
rakan-rakannya, kemudiannya mengorak langkah
menjadi seorang penganjur komuniti veteran dan
aktivis sosial yang memperjuangkan hak ratusan
ribu komuniti akar umbi yang terpinggir, serta
hak wanita merentasi 22 buah negara.

Beliau telah meninggal dunia pada usia 71

tahun pada tahun 2021, namun kisahnya

terus memberi inspirasi kepada orang ramai,
terutamanya mereka yang ingin bertindak
terhadap ketidakadilan dan ketidaksaksamaan
yang dihadapi oleh kalangan komuniti terpinggir.
Kehidupannya tidak dibentuk dengan langkah
politik berskala besar, sebaliknya satu komitmen
berterusan terhadap golongan “Bottom 40”
(B40)—iaitu anggota masyarakat Malaysia yang
paling rentan dari segi ekonomi.

Sejak dari usia muda, pendirian Sinnappan

amat jelas; beliau komited untuk menyebelahi
golongan kurang berkemampuan dan seterusnya
memperjuangkan kesaksamaan gender dengan
penuh semangat. Latar belakang keluarga dan
kehidupannya berkait rapat dengan realiti
sejarah komuniti India yang terperangkap dalam
jerat kemiskinan di dalam estet getah dan kelapa
sawit di Malaysia.

Menerusi penulisan beliau yang tidak diterbitkan,
Sinnappan menjelaskan bahawa keluarganya
pernah mengalami kesukaran bekalan makanan,
dan, ibu beliau mengambil inisiatif menggantikan
makanan ruji harian dengan ubi kayu yang
ditanam di halaman rumah mereka.

“Saya mula memahami kemiskinan
dalam keluarga saya sendiri, dan
kemudian komuniti saya secara
umumnya, serta mula memahami
bagaimana ia berkait dengan
keadaan sosioekonomi, budaya dan
pendidikan masyarakat ladang.”

Sinnappan, pengasas bersama pergerakan Kesatuan Kredit Rakyat di Batang Berjuntai (kiri
atas), menyertai protes aman di Kuala Lumpur (kanan atas), berkumpul bersama ahli-ahli
kesatuan kredit semasa mesyuarat tahunan mereka (tengah), dan bersama jaringan penganjur
komuniti Program Komunikasi Popular Asia Tenggara (SEAPCP) di Kuala Lumpur (bawah).

Datuknya telah menempuh perjalanan dari Tamil Nadu,
India, dan tiba di Tanah Melayu di bawah sistem penjajahan
Inggeris, lantas berhadapan dengan kerja buruh yang
berat, kemiskinan sistemik, serta pembahagian kasta yang
mendalam. Pemerhatian pada zaman kanak-kanaknya

ini telah menyemai benih kepada apa yang kemudiannya
menjadi sebuah perjuangan sepanjang hayat.



Generasi pekerja estet berketurunan India telah dibawa dari
India semasa era penjajahan British sebagai buruh terikat.
Mereka tinggal di struktur pengepungan yang terasing,
menerima upah yang rendah, hidup dalam perumahan yang
daif, dan dari sudut sosial dan ekonomi, mereka bergantung
sepenuhnya kepada pihak pengurusan ladang.

Bapa Sinnappan, Savriamuthu sendiri bekerja selama
bertahun-tahun sebagai penuai buah kelapa sawit sebelum
menjadi seorang pemimpin kesatuan pekerja estet. Beliau
menghadapi kemiskinan sistemik dengan menggerakkan
para pekerja untuk melindungi hak mereka serta membantu
keluarga-keluarga yang terperangkap dalam kitaran hutang.

Ibu Sinnappan pula membanting tulang sebagai pengutip
buah, menahan kesakitan fizikal yang kronik akibat memikul
tandan buah yang berat. Beliau pernah menulis, “semasa cuti
sekolah, saya sering membantu ibu memikul buah-buah yang
sangat berat dan berduri. Ibu saya melakukan kerja ini selama
bertahun-tahun sehinggalah dia menghidap sakit kepala dan
masalah sakit leher yang berlarutan sehingga akhir hayatnya.
Selama bertahun-tahun juga, dia melegakan kesakitan
tersebut hanya dengan mengambil pil Panadol.”

Keadaan hidup yang daif di ladang dan estet (atas & bawah)

Walaupun telah memerah keringat, keluarga-keluarga ini hampir tidak mampu menyara diri dan keluarga
mereka, manakala kakitangan pengurusan Eropah menikmati kediaman banglo yang selesa, makanan enak dan
gaya hidup yang serba mewah — satu jurang ketidaksaksamaan ketara yang meninggalkan kesan mendalam
kepada Sinnappan semasa kecil. Penindasan struktur di estet ini bermakna generasi demi generasi kanak-kanak
telah terhalang daripada mencapai mobiliti sosial. Memburukkan lagi keadaan, ramai lelaki dalam komuniti
estet melepaskan tekanan kemiskinan melalui ketagihan alkohol yang teruk, sebuah tabiat buruk yang memeras
sumber kewangan keluarga dan memberi bebanan yang amat besar kepada kaum wanita di rumah.

Kesatuan Kredit Sebagai Platform Pengorganisasian Komuniti

Sinnappan menyedari bahawa bantuan kebajikan
dan serahan derma semata-mata tidak akan sesekali

perbelanjaan sekolah, dia sentiasa mengeluarkan
beberapa keping syiling dari beg itu dan

memutuskan kitaran ini. Beliau menyalurkan
tenaganya untuk menggerakkan pekerja ladang dan
peneroka miskin bandar - serta memperluaskannya
ke komuniti Melayu luar bandar dan Orang Asli

di Semenanjung Malaysia — untuk melawan
peminggiran sistemik.

Pengalaman awal ini dibahagikan oleh dua keadaan -

realiti negatif akibat ketagihan alkohol, pembahagian
berasaskan kasta, dan keganasan rumah tangga yang
membelenggu komuniti tersebut, serta benih-benih
positif membawa kepada perpaduan dan potensi
untuk berdikari.

“Nenek saya sering membawa beg uncang sirih

yang dipanggil ‘surukku pai’. Dalam beg itu, dia
menyimpan semua wang syiling daripada baki wang
yang diberikan oleh ayah dan datuk saya. Setiap

kali kami kanak-kanak meminta sedikit wang untuk

memberikannya kepada kami. Perkara ini berterusan
sehinggalah dia meninggal dunia, dan dia tidak pernah
sekalipun berkata bahawa dia tiada wang,” imbas
Sinnappan dalam penulisannya.

Beliau berkongsi bahawa ibunya sering menyimpan
syiling yang digunakan untuk membayar hutang

dan menampung keperluan kewangan keluarga di
dalam bekas beras dan dal, serta di sudut rahsia yang
tersembunyi di dalam rumah mereka. “Melihat tabiat
menabung dalam keluarga saya dan wanita-wanita
lain di dalam komuniti menunjukkan kepada saya
betapa pentingnya menyimpan, tidak kira betapa
miskinnya mereka.”

Sinnappan juga melihat sendiri bagaimana
kemudahan kredit sering kali hampir tidak dapat
diakses oleh komuniti miskin yang kesempitan wang
semasa beliau bekerja di sebuah bank selama 6 tahun.




Namun, kedudukan strategiknya sebagai ketua
jabatan perniagaan kecil mungkin membantu
sedikit sebanyak. Beliau menulis, “saya memproses
dan menyediakan pinjaman kecil kepada golongan
miskin untuk memulakan projek pertanian serta
perniagaan runcit kecil dan sederhana, termasuk
orang Melayu dan Tamil miskin di luar bandar di
Daerah Kuala Selangor, Tanjong Karang dan Sabak
Bernam.”

Sementara itu, Sinnappan terus menggerakkan
jaringan luas Kesatuan Kredit berasaskan
komuniti dan kemudiannya mengasaskan
Peoples Service Organization (PSO), sebuah NGO
yang memperjuangkan kebajikan pekerja dan
pemerkasaan akar umbi.

Beliau berjaya menyatukan komuniti menggunakan
lagu-lagu perjuangan pekerja tempatan yang
mengingatkan mereka tentang maruah diri,
menggesa mereka untuk membebaskan diri
daripada belenggu perhambaan ladang dan bersatu
dalam penentangan kolektif. Beliau membantu
komuniti miskin menggerakkan simpanan mereka
yang sedikit.

Beliau berkongsi dalam penulisannya bahawa
menjelang akhir tahun 2001, Kesatuan Kredit telah
mengumpulkan lebih 3,000 ahli dewasa dan kanak-
kanak di 38 buah komuniti. Jumlah simpanan
terkumpul ahli dewasa mencecah hampir RM1.8
juta (USD440,000) manakala simpanan kanak-
kanak menghampiri RM154,000 (USD38,000).

Selepas meninggalkan bank, Sinnappan menyertai
NOHD (National Office for Human Development),
iaitu sebuah agensi nasional untuk pembangunan
manusia di bawah Gereja Katolik pada tahun
1980. Beliau bertanggungjawab menguruskan
biro kemiskinan luar bandar dan bandar, yang
membolehkannya terus merancang Kesatuan
Kredit dan projek pertanian di seluruh Malaysia
untuk golongan miskin dan memerlukan yang
berbilang kaum dan agama.

Pada masa yang sama, beliau mula
menghubungkan penduduk miskin bandar dan
luar bandar dengan NGO lain untuk melaksanakan
kerja-kerja advokasi politik berhubung isu-isu
yang menindas dan mengeksploitasi mereka.

Bagi Sinnappan, aspek kewangan hanyalah

satu “titik permulaan”. Sebaik sahaja sesebuah
komuniti itu berjaya digerakkan, Kesatuan Kredit
berfungsi sebagai platform untuk menangani
isu-isu secara holistik seperti mempertahankan
hak orang asli dan pekerja ladang, membanteras
keganasan rumah tangga dan menggalakkan
kepimpinan wanita, serta memutuskan kitaran
kejahilan melalui literasi dan latihan vokasional.

Iman Sebagai Pendorong

Semangat Sinnappan datang daripada ikatan
yang kuat antara kepercayaan agama Kristian
Katoliknya dengan realiti kehidupan ladang
yang perit. Pada tahun 1965, beliau menyertai
pergerakan Young Christian Students (YCS) dan
Young Christian Workers (YCW). Kumpulan-
kumpulan ini memperkenalkannya kepada
metodologi Kardinal Cardijn: Lihat, Nilai, dan
Bertindak (See, Judge, and Act).

Rangka kerja berkenaan mendidik beliau untuk
menganalisis isu-isu komunitinya bukan sebagai
sesuatu yang mustahil untuk ditangani, sebaliknya
sebagai isu sistemik yang mampu ditangani
menerusi analisis kritikal dan tindakan kolektif.

Ketika berusia 22 tahun, Sinnappan mendapat
peluang untuk melanjutkan pelajaran di
Southeast Asia Rural Social Leadership Institute
(SEARSOLIN) di Filipina. Di situlah perspektif
sosial beliau menjadi kian mantap kerana beliau
kagum terhadap kepesatan aktivisme sosial yang
berlangsung di sana.

Sinnappan di Mesyuarat Agung Tahunan (AGM) Kesatuan
Kredit mereka (kiri), berucap di gereja (kanan).




Setelah kembali ke Malaysia, Sinnappan
membantu membina Pusat Latihan Fatima
(FTC) yang diasaskan oleh Fr. Caroff daripada
kongregasi agama mubaligh Oblate of Mary
Immaculate (OMI) Gereja Katolik. Fr. Caroff
merupakan mentor kepada Sinnappan dan telah
memberikan pengaruh yang signifikan dalam
hidupnya serta komitmennya terhadap kerja-
kerja transformasi sosial.

Pusat ini bermatlamat untuk mendekati
komuniti Tamil di ladang dan penduduk miskin
di pekan Batang Berjuntai, terutamanya untuk
memupuk kesedaran tentang masalah keluarga
dan komuniti mereka serta mencari jalan
penyelesaian kepada masalah tersebut. Mereka
menggunakan pendekatan dan metodologi
kolektif, dan beralih daripada kerja-kerja amal
semata-mata kepada projek ekonomi komuniti
yang mampan.

Isteri dan Keluarga

Perjalanan Sinnappan banyak dibentuk oleh
pasangan hidupnya, Papathiammal (Papathi),
yang dikenalinya semasa di sekolah menengah.
Percintaan mereka berdepan halangan yang
sukar akibat perbezaan agama, kerana Sinnappan
berasal dari keluarga Kristian Katolik manakala
keluarga Papathi beragama Hindu.

Tanpa berputus asa, pasangan ini nekad
mempertahankan hubungan mereka selama lima
tahun dan mendaftarkan perkahwinan meskipun
mendapat bantahan keras. Sinnappan menulis
bahawa “ia mengambil masa bertahun-tahun
sebelum keluarga isteri saya dapat menerima
perkahwinan kami.”

Sinnappan dan isterinya Papathi (kiri), bersama anak lelakinya Arul Prakkash (kanan).

Papathi menjadi punca kekuatan dalam kehidupan
Sinnappan. Beliau berkhidmat sebagai guru sekolah
rendah sebelum bersara dengan jawatan guru
besar, di samping menguruskan hal ehwal isi rumah
sepanjang tempoh keberadaan suaminya di luar
kawasan atas urusan tugas. Kekuatan dalam diam,
pengorbanan, dan sokongan emosi Papathi yang
tidak berbelah bahagi membolehkan Sinnappan
mendedikasikan seluruh hidupnya kepada kerja
sosial tanpa sedikitpun rasa goyah.

“Sinnappan sememangnya seorang yang baik hati dan
sangat penyayang kepada orang lain. Pendiriannya
untuk menyebelahi golongan miskin sangat jelas, dan
ia melangkaui sempadan sosial, budaya, kasta dan
agama,” kongsi Papathi dengan penuh bangga.

Setiap kali Sinnappan pulang dari misi yang
mencabar atau program latihan antarabangsa di
seluruh Asia, Afrika, dan Amerika, dia akan berkongsi
kisah-kisah ini dengan keluarganya, terutamanya
anak-anaknya. Keluarga kekal sebagai nadi
penggerak aktivisme Sinnappan. Bersama-sama anak
perempuan beliau, Nithya, serta anak lelaki sulung
beliau, Selva, anaknya Arul Prakkash membesar
dengan menyaksikan sebuah keluarga yang komited
sepenuhnya untuk berkhidmat demi kesejahteraan
masyarakat.

Prakkash teringat bagaimana dia mengikuti
bapanya ke ladang ketika masih remaja, dan

sangat terinspirasi serta kagum melihat bapanya
berkongsi pengetahuan dan kemahiran dengan
para pekerja. “Ayah saya sentiasa mengamalkan
apa yang dikatakannya, dia konsisten dalam nilai
dan prinsipnya di rumah dan juga dalam komuniti,”
kongsi Prakkash.

Sinnappan dan isterinya Papathi menyertai Perhimpunan Bersih 4 (kiri), latihan kepimpinan untuk wanita (kanan).

Prakkash sendiri juga memberi komitmen

hampir tiga dekad dalam bidang aktivisme sosial
dan pengorganisasian komuniti. Beliau pernah
berkhidmat di Pusat KOMAS, sebuah organisasi
bukan kerajaan yang memperjuangkan hak asasi
manusia di Kuala Lumpur, sebelum menyertai
WITNESS, sebuah organisasi antarabangsa bukan
untung yang menggunakan video serta teknologi
untuk melindungi dan mempertahankan hak asasi
manusia.

Sinnappan akhirnya terdorong untuk menulis
pengalaman luas dan pengetahuan yang dikecapi
sepanjang hayat, terutamanya sebagai rujukan
penting buat generasi pekerja komuniti yang ingin
menyantuni komuniti akar umbi yang terpinggir.
Malangnya, beliau tidak sempat menyiapkan karya
ini sebelum pemergiannya. Namun, ahli keluarga
menjadi saksi dedikasi serta pengorbanan

masa, tenaga, dan sumber seorang bapa demi
mengangkat martabat komuniti berpendapatan
rendabh, kini bertekad untuk meneruskan legasi
tersebut dengan menyempurnakan usaha yang
belum selesai.

Transformasi Masyarakat & Kesaksamaan
Gender

Melangkaui bidang ekonomi, latihan

dan pementoran akar umbi, Sinnappan
berkembang kepada reformasi sosial yang
holistik, mengarusperdanakan kesaksamaan
gender serta lensa feminis ke dalam bengkel-
bengkel latihannya sejak tahun 1990-an.
Beliau menstruktur semula Koperasi Kredit
Batang Berjuntai bagi memastikan 50 peratus
keahliannya terdiri daripada kaum wanita.

Sinnappan menulis, “saya mula melihat wanita
dengan ciri-ciri kepimpinan dan komitmen
membantu wanita lain yang memerlukan, justeru
rasa hormat saya terhadap wanita semakin
bertambah.” Tambah beliau, “pada awalnya,
kebanyakan yang menyertai Kesatuan Kredit
adalah lelaki, namun lama-kelamaan lebih ramai
wanita mula menyertai dan wujud keperluan
yang mendesak untuk menganjurkan program
pendidikan dan latihan bagi membolehkan kaum
wanita mengambil bahagian secara aktif dalam
Kesatuan Kredit.”

Sinnappan dan pasukannya menggunakan
metodologi kreatif seperti main peranan (role-
play) dan drama untuk mengendalikan aktiviti
pendidikan dan latihan ini. [a termasuklah
mencabar pemikiran patriarki serta
mengetengahkan isu bebanan domestik yang
ditanggung dalam isi rumah yang terpinggir.
Aktiviti latihan kepimpinan menekankan
penerapan nilai-nilai murni dan menggantikan
corak kepimpinan sedia ada yang bersifat
mendominasi dan diktator dengan kepemimpinan
kolektif serta seimbang dari segi gender.

Menjelang penghujung usianya, Sinnappan sering
bergelut dengan peredaran zaman yang tidak
dapat dielakkan apabila ramai pemimpin tempatan
mula goyah pendirian dan prinsip mereka. Ramai
yang terganggu oleh isu-isu kelangsungan hidup
harian yang mendesak, sehingga menyumbang
kepada penurunan minat terhadap aktiviti
pembangunan komuniti. Walau bagaimanapun,
Sinnappan kekal berpendirian teguh dalam
mendampingi para pemimpin berkenaan serta
menekankan kepentingan untuk terus terlibat
dalam proses transformasi komuniti.



Sinnappan menelusuri landskap politik
Malaysia yang kompleks, beralih dari sektor
swasta kepada kerja sosial bersekutu dengan
pihak gereja, dan akhirnya menjadi perunding
untuk agensi-agensi antarabangsa. Beliau kekal
sebagai pengkritik lantang terhadap dasar-
dasar berasaskan kaum dan agama, dengan
menegaskan bahawa pembangunan sebenar
menuntut pendekatan berteraskan warganegara
yang menyatupadukan rakyat Malaysia
merentasi perbezaan etnik.

Model perintis akar umbinya akhirnya
mendapat pujian daripada agensi-agensi
tempatan dan antarabangsa, membolehkan
beliau meraih pelbagai anugerah seperti Pingat
Perak daripada Majlis Kesatuan Kredit Sedunia
(WOCCU) di Amerika Syarikat, pengiktirafan
daripada Persatuan Koperasi Kanada, serta
ljazah Kehormat Doktor Falsafah dari sebuah
Universiti Bible di Tamil Nadu.

Perjuangan hidup Paul Sinnappan telah memberi
inspirasi mendalam untuk ramai serta menjadi
bukti keberkesanan tindakan sosial berasaskan
komuniti. Isterinya, Papathi berkongsi, “Beliau
mendedikasikan seluruh hidupnya untuk
mengangkat darjat golongan yang terpinggir
melangkaui batas kaum dan agama.”

Beliau sangat yakin bahawa perubahan sistemik
tidak semestinya bermula di dewan parlimen

atau bilik mesyuarat korporat, tetapi ia selalunya
bermula dengan mendengar rintihan mereka yang
terpinggir dan tertindas.

Sinnappan benar-benar percaya bahawa
“apabila orang miskin diberikan alat untuk
mengorganisasi, mereka bukan sekadar mampu
meneruskan kelangsungan hidup, sebaliknya
mereka mengubah takdir mereka sendiri.” ®

Sinnappan dalam perjumpaan dengan masyarakat Orang Asli (atas kiri), keadaan
kemurresotan di estet-estet (atas kanan), mengendalikan bengkel bersama pemimpin
Dayak Sarawak (bawah kiri), berucap dalam mesyuarat antarabangsa (bawah kanan)




